
Mannau Glas: yr uchafbwyntiau a’r hyn a ddysgwyd hyd yma

Mae Rheolwr Datblygu Partneriaethau Dyfroedd Croyw Esmée, Jenny Wheeldon, yn rhannu diweddariad am ein Rhaglen Mannau Glas. A hithau wedi’i lansio yn gynnar yn 2023, dysgwch fwy am y sefydliadau a’r gweithgareddau sy’n cael eu cefnogi drwy’r rhaglen, ac am uchafbwyntiau’r hyn a ddysgwyd gennym hyd yma. 

Rydym yn gyffrous o fod yn cefnogi cyfanswm o 17 prosiect ledled y Deyrnas Unedig fel rhan o’r rhaglen Mannau Glas. Mae’r rhain yn adeiladu ar ymchwil gynharach gan Brifysgol Caerdydd i flaenoriaethau ar gyfer gweithredu o ran dyfroedd croyw, yn ogystal â sgyrsiau a gefais ag elusennau, sefydliadau a ariennir gennym, a chysylltiadau yn y sector cyhoeddus a’r sector preifat i ddeall ymhle y dylem flaenoriaethu ein hymdrechion. 

Yn eu plith mae:

· Wyth grant datblygu ac un prif grant i brosiectau yng Nghymru yn sgil galwad agored am ddatganiadau o ddiddordeb. 
· Un prosiect datblygu ac un prif grant yng Ngogledd Iwerddon. Mae’r rhain yn canolbwyntio ar feithrin capasiti yn y sector, yn enwedig gan fod y Cynulliad yn gweithredu eto. Roedd sefydliadau a ariennir gennym, yn ogystal â chyrff cyhoeddus a chyrff yn sector dŵr Gogledd Iwerddon, wedi tynnu sylw at yr angen i wneud hyn. Rydym hefyd yn cefnogi tasglu dyfroedd croyw Cyswllt Amgylchedd i gydgysylltu ac i gefnogi gwaith llunio polisïau a gweithgareddau arddangos.
· Chwech prif grant i brosiectau yng Lloegr a’r Alban. Er na chafodd y grantiau hyn eu dyfarnu’n benodol fel rhan o’r rhaglen Mannau Glas, maent yn bodloni nodau’r rhaglen, ac rydym yn falch y bydd modd iddynt ymuno â’r rhaglen ddysgu a gynhelir ochr yn ochr â’r cyllid Mannau Glas.

Rydym wedi blaenoriaethu cefnogi prosiectau datblygu yng Nghymru gan fod potensial mawr i ddysgu ac i arloesi, ac wedi lansio galwad agored am geisiadau trwy ein menter Mannau Glas - Cymru.

Sut y mae’r prosiectau Mannau Glas yn cynorthwyo cymunedau i wella eu dyfroedd croyw lleol?

Map o brosiectau’r rhaglen Mannau Glas yn y DU

Mae cymysgedd o sefydliadau amgylcheddol, celfyddydol a chymunedol, yn ogystal â sefydliadau yn y sector cyhoeddus a’r sector preifat, yn rhan o’r gweithgareddau. Gallwch ddysgu mwy am y prosiectau hyn drwy ddefnyddio’r map isod. Cliciwch ar brosiect i fynd i wefan y prosiect (bydd yn agor mewn ffenestr newydd).

Mae’r ffeithlun ar waelod y blog hwn yn dangos ychydig mwy o wybodaeth am y cymorth rydym yn ei ddarparu ac am y sefydliadau sy’n cael eu hariannu.



Dulliau dysgu’r Mannau Glas

Mae rhaglen Mannau Glas Esmée yn cyfrannu at ein blaenoriaethau o ran Dyfroedd Croyw a Chymunedau Creadigol, Hyderus. Ochr yn ochr â’n cyllid, rydym yn cynnal rhaglen ddysgu i hwyluso cyfleoedd i rannu arferion rhwng y sefydliadau a ariennir ac yn ehangach ar draws y gymuned dyfroedd croyw.

Gan fod mwyafrif y prosiectau ar waith erbyn hyn, rwy’n canolbwyntio ar eu cynorthwyo i wneud cynnydd ac ar roi prosesau ar waith i hwyluso cyfleoedd i ddysgu o’r rhaglen ac i gofnodi’r hyn a ddysgir. Rydym yn trin a thrafod ffyrdd o gefnogi’n well waith sy’n ymgysylltu â’r cymunedau amrywiol mewn man, yn cael ei siapio ganddynt, ac yn profi ffyrdd newydd o weithio. Rhan bwysig o’r gwaith hwn yw cofnodi’r hyn a ddysgir a’i rannu o fewn Esmée ac ymhlith y sefydliadau a gefnogir gennym ac arianwyr eraill. 

Rydym yn defnyddio dull dysgu sydd:

· Yn cefnogi ac yn hwyluso cyfleoedd i’r prosiectau a ariennir ddysgu
· Yn rhannu mewnwelediadau a chanfyddiadau’r gwaith â’r rheini a all eu defnyddio i wella amgylcheddau dyfroedd croyw
· Yn gosod sail ar gyfer gwaith ehangach Esmée i ymgysylltu â chymunedau a phartneriaethau

I annog cyfleoedd i gydweithio, i gydweithredu o’r newydd, ac i rannu profiadau ar draws y rhaglen, estynnwyd gwahoddiad i’r partneriaethau Mannau Glas ymuno â rhwydwaith dysgu.

Y prif themâu sy’n cael eu trin a’u trafod

Mae’r rhwydwaith wedi cwrdd ddwywaith hyd yma, ac mae wedi bod yn wych dod â phawb ynghyd i rannu profiadau, i gefnogi ein gilydd ac i ddysgu gyda’n gilydd. Mae’r cyfle i glywed am y prosiectau wedi tanlinellu hyd a lled y sefydliadau sy’n rhan o’r rhaglen, y materion y maent yn eu hwynebu a’r dulliau y maent yn eu defnyddio. 

Gyda’n gilydd, rydym wedi cytuno ar rai themâu allweddol i ganolbwyntio arnynt drwy’r berthynas ddysgu, gan gynnwys: 

· Gweithredu o ran amrywiaeth, cydraddoldeb a chynhwysiant yng nghyd-destun Cymru, gan gynnwys o ran ardaloedd gwledig, pobl ifanc a’r Gymraeg.
· Sut i weithio’n effeithiol gyda ffermwyr, tirfeddianwyr a chymunedau gwledig, gan gynnwys siaradwyr Cymraeg.
· Sut i fynd ati i gynllunio dalgylchoedd ac i ehangu’r cynlluniau drwy gydlunio go iawn, gan gynnwys partneriaethau agored ystyrlon, a mapio eco-ddiwylliannol.
· Yr amgylchedd, creadigrwydd a’r celfyddydau mewn partneriaeth: manteision, technegau, sgiliau ymgysylltu cymunedol, ac arbenigedd mewn celfyddydau sy’n berthnasol i’r amgylchedd.
· Dulliau gwyddoniaeth dinasyddion a pharodrwydd i dderbyn tystiolaeth (cysylltiadau â phrosiect CaSTCo yr Ymddiriedolaeth Afonydd).
· Defnyddio buddsoddiad effaith, a modelau ariannu amgen, gan gynnwys menter gymdeithasol.
· Gwaddol prosiectau unigol a’r cohort yn ei gyfanrwydd: canfyddiadau, adnoddau prosiectau, tystiolaeth o wyddoniaeth dinasyddion, a ffyrdd o weithio.

Sut y mae Mannau Glas yn dylanwadu ar waith Esmée?

Mae canfyddiadau’r rhaglen Mannau Glas eisoes yn llywio’r ffordd y mae Esmée yn gweithio, gan gynnwys ein dull gweithredu o ran ein cyllid Cysylltiadau Newydd a’n rhaglen Creadigrwydd dan Arweiniad Pobl Ifanc. Mae ein Grŵp Cynnwys Pobl Ifanc yn chwarae rôl graidd barhaus yn y rhaglen, gan gynnwys y rhaglen ddysgu, ymweliadau â’r prosiectau a phenderfyniadau yn y dyfodol ar gymorth hirdymor ar gyfer prosiectau datblygu Mannau Glas. 

Bu i’r ymateb i alwad Esmée am ddatganiadau o ddiddordeb ar gyfer Mannau Glas – Cymru ddangos bod syniadau ar gyfer prosiectau cymunedol o ansawdd uchel yn bodoli, a bod galw am adnoddau i’w datblygu. Rydym yn gobeithio y bydd hyn hefyd yn helpu arianwyr eraill sy’n ystyried cefnogi gweithredu o ran dŵr croyw yng Nghymru.

Y camau nesaf

Yn wreiddiol, bu inni ragdybio y byddem mewn sefyllfa i gefnogi pedair i chwe menter hirdymor ar draws y Deyrnas Unedig erbyn diwedd 2024. Mae ein profiad hyd yma yn dangos ei bod yn cymryd cryn amser i feithrin partneriaethau cymunedol cryf ac effeithiol mewn man, a bod natur y cymorth sydd ei angen arnynt i dyfu’n effeithiol yn amrywio. Ar hyn o bryd, rydym yn siarad â phob un o brosiectau datblygu’r rhaglen Mannau Glas i ddod i ddeall pa gynnydd y maent wedi’i wneud, ac i greu darlun o’r mannau lle mae’r cyfleoedd gorau i ddarparu cymorth hirdymor posibl.



Prosiectau Mannau Glas

Ar y dudalen hon, fe welwch restr o’r prosiectau a gefnogwyd drwy raglen Mannau Glas Esmée.

	Sefydliad / Partneriaeth
	Ffocws dŵr croyw a gwlad
	Y grant a ddyfarnwyd (hyd)
	Yr hyn y bydd yr arian yn ei gefnogi

	Groundwork Cymru 
	Afonydd Ebwy, Sirhywi, Rhymni, Taf ac Elái – Cymru
	£58,020 (12 mis)
	Tuag at gostau prosiect Afonydd Iach De-ddwyrain Cymru sy’n cydweithio â chymunedau a phartneriaid ledled dalgylch cymoedd y De-ddwyrain i warchod iechyd afonydd y rhanbarth.

	Ymddiriedolaeth Afonydd Gogledd Cymru Cyf
	Afon Cegin – Cymru
	£58,000 (12 mis)
	Tuag at gostau prosiect Gwreiddiau: prosiect peilot i wella’r dŵr croyw sy’n llifo i Afon Menai.

	Ymddiriedolaeth Dyfrdwy Cymru
	Afon Gwenfro – Cymru
	£54,000 (12 mis)
	Tuag at gostau prosiect Afon Gwenfro Gyda’n Gilydd!, cynllun gweithredu cymunedol ar gyfer Afon Gwenfro.

	Fforwm Arfordir Sir Benfro
	Afon Cleddau – Cymru
	£59,863 (12 mis)
	Tuag at gostau prosiect y Bartneriaeth Menter Ecosystem i ddatblygu camau gweithredu y gellir buddsoddi ynddynt i adfer yr afon.

	Tir Canol (RSPB)
	Afon Leri – Cymru
	£400,000 (48 mis)
	Tuag at gostau craidd Cynnal, prosiect i gydlunio cynllun gweithredu i reoli llifogydd yn naturiol yn nalgylch Afon Leri, mewn partneriaeth â Grŵp Llifogydd Cymunedol Tal-y-bont ac eraill.

	Ymddiriedolaeth Natur Gogledd Cymru
	Afon Conwy – Cymru
	£60,000 (14 mis)
	Tuag at gostau prosiect Gofod Glas Conwy, prosiect sy’n cydweithio â chymunedau a phartneriaid amrywiol i lunio cynlluniau sy’n eiddo i’r gymuned i ddarparu dyfroedd croyw glân ac iach.

	Ynni Adnewyddadwy Cwm Arian
	Afon Nyfer – Cymru
	£59,916 (12 mis)
	Tuag at gostau prosiect Nyfer am Byth – Rhwydwaith Gweithredu Amgylcheddol ar Lefel Dalgylch (CLEAN) sy’n annog cymunedau i ymgysylltu ag arferion gorau o ran rheoli dalgylch, gan roi sylw i’r tir, i’r dŵr ac i adnoddau maethynnau.



	Ymddiriedolaeth Afonydd Gorllewin Cymru
	Afon Teifi – Cymru
	£58,500 (12 mis)
	Tuag at gostau prosiect Llais yr Afon sy’n cyfuno gwyddoniaeth dinasyddion, y celfyddydau a gweithredu i greu mudiad newydd grymus dros newid cymdeithasol y gellir ei efelychu ar draws afonydd eraill yn y Deyrnas Unedig.

	Action for Conservation
	Afon Wysg Uchaf – Cymru
	£41,383 (12 mis)
	Tuag at gostau prosiect i ddeall sut y gallai methodolegau mapio sy’n pontio’r cenedlaethau gynorthwyo i adfer dalgylch Afon Wysg Uchaf.

	Cymdeithas Sŵolegol Llundain
	Afon Tafwys – Lloegr
	£186,834 (24 mis)
	Tuag at gostau craidd Partneriaethau Afonydd yn Llundain sy’n integreiddio gweithredu cymunedol ac arian adfer i greu cynlluniau strategol ar gyfer afonydd.

	Gwasanaeth Drama Rent-A-Role
	Afon Plym – Lloegr
	£59,750 (8 mis)
	Tuag at gostau prosiect i bwyso a mesur y cysyniad o afonydd fel dinasyddion, gan weithio i uno cymunedau â’r afon ar yr un telerau.

	Sefydliad Tir Gwyllt Knepp
	Afonydd Adur ac Arun – Lloegr
	£138,000 (24 mis)
	Tuag at gostau craidd creu Weald to Waves, coridor adfer natur 100 milltir o hyd o bwys cenedlaethol ar draws Swydd Sussex, o Goedwig Ashdown drwy ystad Knepp, ar hyd dalgylchoedd tair afon hyd at fforestau lludwymon sydd wedi’u hadfer. 

	Partneriaeth Tirwedd Lough Erne (RSPB)
	Lough Erne – Gogledd Iwerddon
	£88,000 (9 mis)
	Tuag at gostau prosiect Partneriaeth Tirwedd Lough Erne sy’n cydweithio ag UKILN i lunio cynhadledd, gan feithrin arbenigedd a chefnogi gweithredu cymunedol o ran dŵr croyw yng Ngogledd Iwerddon.

	Cyswllt Amgylchedd Gogledd Iwerddon
	Dyfroedd croyw ledled Gogledd Iwerddon
	£250,000 (36 mis)
	Tuag at gostau craidd Swyddog Datblygu Dyfroedd Croyw penodedig, i ddarparu arbenigedd a chymorth hanfodol i ganolbwyntio ar wella cynefinoedd dŵr croyw drwy weithio ar draws sectorau.

	Ymddiriedolaeth Afonydd Gweryd
	Afon Esk – Yr Alban
	£256,060 (36 mis)
	Tuag at gostau craidd cefnogi gwaith ymgysylltu cymunedol ac ymgyrchoedd ar hyd Afon Esk.

	Partneriaeth Ucheldiroedd De’r Alban
	Afon Tuedd – Yr Alban
	£152,000 (48 mis)
	Tuag at gostau prosiect Connecting Threads: prosiect creu lle creadigol pum mlynedd sy’n seiliedig ar afon, gan gydweithio â chymunedau ac ymarferwyr creadigol ar hyd Afon Tuedd.

	Menter Dalgylch Afon Spey (SCIO)
	Afon Spey – Yr Alban
	£200,000 (36 mis)
	Tuag at gostau craidd amgylchedd naturiol ffyniannus a chynaliadwy sy’n gallu gwrthsefyll y newid yn yr hinsawdd ar gyfer bywyd gwyllt a chymunedau ar hyd a lled dalgylch Afon Spey.

* Mae grantiau datblygu yn grantiau llai i gefnogi sefydliadau i ddatblygu eu syniadau ac archwilio eu potensial i ddod yn fentrau cynaliadwy tymor hwy.

Mae'r gweithgareddau a gefnogir yn cael eu rhoi ar waith gan gymysgedd o sefydliadau amgylcheddol, celfyddydol a chymunedol, a
sefydliadau yn y sector cyhoeddus a'r sector preifat. Ceir gwybodaeth am strwythur llywodraethu'r sefydliadau isod.

